
ABSTRAK

Kajian mengenai kepelbagaian hidupan akuatik air tawar adalah penting untuk memelihara dan memulihara ekosistem
mereka. Pelbagai pembangunan infrastruktur telah dijalankan di sekitar kawasan UKM sejak kebelakangan tahun
ini boleh menjejaskan keseimbangan ekosistem dan kawasan persekitaran tersebut. Tujuan kajian ini dilakukan
adalah untuk mengenalpasti taburan hidupan akuatik di Tasik Ghazali, UKM yang ditangkap menggunakan tiga
alatan tangkapan ikan aktif dan pasif. Sebanyak 1,268 sampel hidupan akuatik air tawar berjaya dikumpulkan
pada lima aktiviti persampelan yang berbeza. Hasil pencerapan morfologi mengkategorikan hasil tangkapan ini
kepada lapan spesies iaitu Poecilia reticulata, Gambusia affinis, Puntius sp., Betta pugnax, Clarias batrachus,
Macrobrachium lanchesteri, Macrobrachium malayanum dan Gyraulus sp. Daripada jumlah ini, spesies ikan yang
paling banyak ditangkap adalah Puntius sp.(464) manakala Clarias batrachus merupakan spesies ikan yang paling
kurang ditangkap (7). Akhir sekali, jumlah tangkapan hidupan akuatik lain adalah Macrobrachium sp. (294) dan

Gyraulus sp. (7).
Kata kunci: hidupan akuatik air tawar, kepelbagaian spesies, analisis taksonomi
ABSTRACT

Studies on the diversity of freshwater aquatic life are important so that their ecosystems can be understood and
protected. Over the years, various infrastructure and developments have been built in UKM that could affect the
ecosystem in the surrounding area. The purpose of this study was to determine the distribution of aquatic life in Tasik
Ghazali, UKM caught using three active and passive fishing gears. A total of 1,268 samples of freshwater aquatic life
were successfully collected on five different sampling activities. The results of morphological observations categorize
these catches into eight species, namely Poecilia reticulata, Gambusia affinis, Puntius sp., Betta pugnax, Clarias
batrachus, Macrobrachium lanchesteri, Macrobrachium malayanum, and Gyraulus sp. Of this total, the most caught
fish species is the Puntius sp. (464) while Clarias batrachus is the least caught (7). Finally, the total of other aquatic
species caught were Macrobrachium sp. (294) and Gyraulus sp. (7).

pengurangan sumber dan variasi genetik (Hanif
et al., 2011; Sedek & Mohd Samwil, 2014). Oleh
itu, kajian mengenai kepelbagaian spesies dalam
populasi amat penting dalam usaha mengekalkan
tahap kemandirian atau kesihatan populasi.

Malaysia dikenali sebagai salah satu negara
yang mempunyai biodiversiti yang tinggi meliputi
flora dan fauna serta memiliki kepelbagaian
ekosistem dan habitat yang sesuai untuk
menampung pelbagai hidupan. Hidupan akuatik
boleh terbahagi kepada beberapa kumpulan,
iaitu kumpulan ikan, tumbuhan akuatik, krustasia,
moluska, amfibia dan reptilia (Hossain et al., 2012).
Habitat akuatik pula menyediakan makanan,
air, tempat tinggal dan ruang bagi kehidupan
haiwan dan tumbuhan akuatik (Helfrich, Neves
& Parkhurst, 2009). Habitat air tawar di Malaysia
diklasifikasikan sebagai ekosistem hidupan
akuatik yang bersifat heterogen tidak kira sama
ada buatan manusia ataupun perairan semulajadi
(Abdul Salam & Gopinath, 2006).

Kajian ini dilakukan di salah sebuah tasik
yang terdapat di kampus UKM Bangi iaitu Tasik
Ghazali. Kawasan di persekitaran Tasik Ghazali
diketahui terjejas ekoran daripada pembangunan
pelbagai infrastruktur di sekitar kawasan UKM
terutamanya dari pembangunan Fakulti Sains dan
Teknologi yang menyebabkan sistem pengurusan
air di Tasik Ghazali terjejas dan menjadi semakin
kecil, cetek dan berlumpur (Borhanudin, 2018).
Tambahan pula, proses hakisan dari kawasan
hulu telah menjejaskan perangkap sedimen yang
sedia ada juga adalah di antara faktor-faktor yang
boleh mengancam ekosistem air tawar di Tasik
Ghazali ini. Namun begitu, tiada penyelidikan
yang pernah dilakukan bagi mengenalpasti dan
menilai kepelbagaian spesies-spesies yang
ada di kawasan tersebut. Oleh itu, tujuan kajian
ini dilakukan untuk mendalami kepelbagaian
spesies hidupan akuatik yang terdapat di Tasik
Ghazali, UKM Bangi. Rekod ini adalah penting

untuk menyediakan maklumat mengenai hidupan
akuatik air tawar dan seterusnya membantu para
penyelidik mengenalpasti spesies yang ada secara
lebih komprehensif dan boleh digunakan untuk
tujuan memelihara dan memulihara ekosistem
Tasik Ghazali pada masa akan datang.

BAHAN DAN KAEDAH KAJIAN

Koordinat bagi lokasi kajian ini adalah 2.922107,
101.781739 dan terletak berdekatan dengan
Bangunan Sains Nuklear (Rajah 1). Tasik Ghazali
adalah salah satu tasik semulajadi yang wujud
sejak penubuhan UKM pada tahun 1970-an dan
pada asalnya merupakan sebuah tasik yang besar
serta dikelilingi hutan tropika tetapi kini menjadi
semakin kecil dan cetek dan mempunyai anggaran
keluasan kurang dari 0.5 km? (Borhanudin, 2018).
Saluran airnya bersambung dengan Alur [Imu UKM
sebelum mengalir ke Sungai Langat, Selangor
(Borhanudin, 2018). Tasik ini telah dipilih sebagai
lokasi kajian ekoran perubahan yang pesat dari
segi pembangunan infrastruktur sejak tahun 1970
hingga sekarang (Kamarudin, 1981; Borhanudin,
2018).

Bahan kajian

Beberapa alat tangkapan ikan telah digunakan di
dalam kajian ini yang boleh dikategorikan sebagai
alat tangkapan ikan pasif atau aktif. Alat tangkapan
ikan secara pasif merujuk kepada alatan yang tidak
bergerak (pegun) yang mana spesies seperti ikan
akan berenang dan terperangkap manakala alat
tangkapan ikan secara aktif pula merujuk kepada
peralatan yang digerakkan untuk menangkap
ikan (Portt et al., 2006). Di dalam kajian ini,
perangkap botol (isipadu minima 1.5 L dan 3.0 L)
yang diubahsuai daripada bekas air yang telah
dibasuh bersih diisi makanan ikan sebagai umpan
merupakan alat tangkapan ikan pasif manakala
tangguk (35.6 cm x 35.6 cm) dan jala (3 m x 3

Rajah 1. Lokasi kajian yang ditanda dengan warna merah (bulat) yang dikenali sebagai Tasik Ghazali, UKM Kampus
Bangi menggunakan aplikasi Google Maps (kiri). Sebahagian besar pemandangan di kawasan Tasik Ghazali, UKM

(kanan).

m) yang digunakan merupakan alat tangkapan
ikan aktif. Bekas air dan akuarium disediakan
untuk menyimpan sampel yang diperolehi untuk
merekod jumlah dan ciri-ciri morfologi yang ada
pada sampel. Penggunaan alat pengukur seperti
pembaris dan papan putih juga digunakan untuk
mengukur panjang dalam sentimeter (cm) dan
bagi mengambil gambar sampel yang diperolehi.

Kaedah Kajian

Pengumpulan sampel

Kaedah yang digunakan adalah merujuk kepada
Farinordin et al. (2016) dengan sedikit modifikasi.
Secara ringkasnya, perangkap jenis pasif yang
telah diubahsuai dipasang pada dua masa
yang berlainan di lokasi yang ditandakan pada
waktu pagi (pukul 9) dan petang (pukul 5) dan
kemudiannya dibiarkan semalaman. Manakala,
aktiviti tangkapan spesies secara aktif pula
dilakukan pada sebelah petang sahaja (pukul 5).
Ini kerana aktiviti kehidupan ekosistem air tawar
terutamanya ikan akan kurang aktif pada waktu
tengah hari disebabkan oleh peningkatan suhu
air (Pine, 2003; Wilkinson et al., 2018). Sampel-
sampel yang dikutip kemudiannya diasingkan

mengikut jenis dan jumlah bilangan mengikut
tarikh tangkapan direkodkan. Identifikasi spesies
dilakukan dengan membandingkan gambar-
gambar spesies dengan sumber-sumber rujukan
(Atack, 2006; Ambak; 2012; Nelson, et al., 2016;
Farinordin et al., 2017; Sukmono & Margaretha
2017). Kemudiannya, setiap sampel ditimbang
dan saiznya diukur menggunakan pembaris
sebelum dilepaskan semula ke Tasik Ghazali
secara beransur-ansur selepas sejam. Aktiviti
pengumpulan sampel ini dilakukan sebanyak lima
kali masing-masing pada hari yang berbeza.

HASIL DAN PERBINCANGAN
Pengkelasan taksonomi spesies hidupan

akuatik berdasarkan kaedah morfologi

Rajah 2 menunjukkan lapan spesies hidupan
akuatik yang dapat dikenal pasti terdapat di
Tasik Ghazali berdasarkan kepada pencerapan
morfologiiaitu Poecilia reticulata, Gambusia affinis,
Puntius sp., Betta pugnax, Clarias batrachus,
Macrobrachium  lanchesteri,  Macrobrachium
malayanum dan Gyraulus sp..

Poecilia reticulata

Betta pugnax

Clarias batrachus

Macrobrachium lanchesteri

Macrobrachium malayanum

Gyraulus sp.

Rajah 2. Spesies hidupan akuatik yang dicerap di kawasan Tasik Ghazali, UKM Kampus Bangi yang
terbahagi kepada lapan spesies. Lima daripadanya terdiri daripada spesies ikan manakala dua adalah

spesies udang dan satu dari spesies siput.

Berdasarkan hasil tangkapan yang
diperolehi, kesemua spesies ikan yang ditemui
berasal daripada filum Chordata dan juga kelas
Actinopterygii (Jadual 1). P. reticulata dan G. affinis
merupakan spesies ikan air tawar yang berasal
daripada keluarga yang sama iaitu Poeciliidae. M.
lanchesteri dan M. malayanum pula berasal dari
keluarga yang sama dengan ikan iaitu keluarga
Palaemonidae namun mempunyai perbezaan
yang ketara dari segi morfologi dan anatomi.
Spesies yang terakhir ditangkap merupakan
spesies Gyraulus sp. yang berasal daripada filum
Moluska dan berada dalam keluarga Planorbidae.

Kepelbagaian taburan spesies hidupan

akuatik

Hasil persampelan ikan daripada Tasik Ghazali
telah menunjukkan kewujudan lapan spesies
hidupan akuatik air tawar yang berbeza di lokasi
tersebut. Terdapat lapan jenis spesies hidupan
akuatik berjumlah 1,268 ekor telah berjaya
ditangkap yang terdiri daripada lima spesies ikan,
dua spesies udang dan satu spesies siput (Rajah
3). Peratusan jumlah tangkapan mengikut jenis
ikan, udang dan siput masing-masing adalah
sebanyak 76.25%, 23.2% dan 0.55%. Spesies
ikan yang paling banyak ditangkap adalah Puntius
sp. (464) diikuti oleh Preticulata (328), G. affinis
(143), B. pugnax (25) dan C. batrachus (7).
Manakala, jumlah tangkapan hidupan akuatik lain
adalah Macrobrachium sp. (294) dan Gyraulus
sp.. (7). Selain itu, didapati bahawa terdapat
variasi daripada segi bilangan individu dan spesies
yang ditangkap pada hari persampelan yang
berbeza. Secara spesifik, sebanyak 413, 133,
329, 232 dan 165 hasil tangkapan telah diperolehi
pada penangkapan kali pertama, kedua, ketiga,
keempat dan kelima. Namun demikian, spesies
yang mendominasi iaitu Puntius sp. direkodkan
secara konsisten untuk kelima-lima tangkapan
tersebut.

Variasi panjang hidupan akuatik

Panjang bagi setiap spesies hidupan akuatik
diukur dan direkodkan di dalam Jadual 2 dan
dibandingkan mengikut panjang maksimum yang
dirujuk daripada tiga sumber buku rujukan (Nelson,
Grande & Wilson, 2016; Farinordin et al., 2017;
Sukmono & Margaretha, 2017). Spesies ikan air
tawar yang paling panjang dengan julat 5.0 — 16.0
cm namun paling sedikit ditemui dengan peratusan
0.55% adalah C. batrachus. |kan-ikan lain yang
mempunyai julat rendah dari C. batrachus (0.2-5.0
cm) seperti G. affinis, P.reticulata dan B. pugnax
masing-masing mempunyai kadar peratusan yang
lebih tinggiiaitu 11.3%, 25.9%, dan 2%. Ini mungkin
disebabkan undang-undang termodinamik yang
meramalkan penurunan kelimpahan sesuatu
spesies dengan peningkatan panjang badan tanpa

mengira spesies dan individu. Namun begitu,
faktor ini bukan faktor terpenting terutamanya pada
kawasan perairan yang lebih kecil (0.5 km?) seperti
Tasik Ghazali (Clement, Murry & Uzarski, 2015).
Misalnya, G. affinis dan P. reticulata yang tergolong
dalam kategori kecil dan sederhana merupakan
spesies yang paling mudah diserang oleh spesies
pemangsa lain (Atack, 2006; Nico et al., 2014;
U.S. Fish & Wildlife Service, 2017). Tambahan
pula, walaupun warna badan P. reticulata jantan
yang berwarna-warni merupakan kelebihan dalam
proses pengawanan untuk menarik perhatian P.
reticulata betina, namun ianya turut meningkatkan
risiko untuk mudah dijumpai dan diserang oleh
pemangsa (Mills, 1993; Nelson, Grande & Wilson,
2016). Faktor-faktor lain yang perlu diambilkira
termasuk batasan jurang, kekangan metabolik,
dan persaingan untuk sumber terhad di dalam
sesuatu ekosistem tersebut (Kerr & Dickie, 2001;
Brown & Gillooly, 2003; White et al., 2007).
Kedua-dua spesies udang yang dijumpai
iaitu udang M. malayanum dan M. lanchesteri
dikategorikan sebagai kecil dan besar berdasarkan
rujukan kepada panjang maksimum yang
diperolehi daripada senarai Fishes of Malaysia
(Ambak, 2012) dan The Fishes of Kuching Rivers
(Atack, 2006). Udang M. malayanum merupakan
spesies asal yang dijumpai di Malaysia manakala
M. lanchesteri merupakan spesies invasif yang
dipercayai dibawa masuk bersama dengan
spesies invasif yang lain iaitu ikan tilapia (Mayasari
& Said, 2013). Perbezaan di antara kedua-dua
saiz udang ini mungkin disebabkan bahawa M.
lanchesteri lebih mendominasi habitat berbanding
dengan M. Malayanum (Aprila et al., 2020). Situasi
yang sama juga terjadi apabila populasi udang
M. ohione yang berasal dari Sungai Mississippi,
USA, menurun akibat dari eksploitasi yang tinggi,
ekosistem terancam, serta kewujudan spesies
invasif/pemangsa (Johnson, 1967).

KESIMPULAN

Kajian inimemberikan informasi pertama mengenai
taburan dan kepelbagaian spesies hidupan akuatik
air tawar di Tasik Ghazali, UKM. Sebanyak lapan
spesies telah ditemui hasil dari lima tangkapan
yang terdiri daripada spesies ikan, udang, dan
siput. Cadangan terhadap kajian penyelidikan
pada masa akan datang adalah melakukan
penjujukan gen bagi setiap spesies yang ditemui di
dalam Tasik Ghazali dan membandingkan jujukan
DNA tersebut dengan jujukan gen yang diperolehi
daripada rekod GenBank NCBI bagi mengesahkan
pencirian spesies secara molekul. Ini kerana
terdapat dua spesies yang tidak dapat dipastikan
keturunannya mengikut genera dengan tepat
iaitu Puntius sp. dan Gyraulus sp.. Akhir sekali,
aktiviti persampelan perlu diteruskan dari semasa
ke semasa untuk membandingkan kepelbagaian

spesies yang ditemui bagi membolehkan taburan
spesies dan indeks kepelbagaian dapat dilakukan
dengan lebih terperinci. Penilaian secara
berterusan ini juga diperlukan bagi memantau

keadaan kesihatan persekitaran dijalankan, agar
tindakan pemuliharaan yang sewajarnya dapat
dilaksanakan sekiranya perlu.

Jadual 1. Analisis taksonomi bagi spesies akuatik yang ditangkap di Tasik Ghazali

Filum Kelas Order Keluarga Nama saintifik
Chordata Actinopterygii Cyprinodontiformes Poeciliidae Poecilia reticulata
Chordata Actinopterygii Cyprinodontiformes Poeciliidae Gambusia affinis
Chordata Actinopterygii Cypriniformes Cyprinidae Puntius sp.
Chordata Actinopterygii Anabantiformes Osphronemidae Betta pugnax
Chordata Actinopterygii Siluriformes Clariidae Clarias batrachus

Arthropoda Malacostraca Decapoda Palaemonidae Macrobrachium lanchesteri
Arthropoda Malacostraca Decapoda Palaemonidae Macrobrachium malayanum
Mollusca Gastropoda Hygrophila Planorbidae Gyraulus sp.
a)

Rajah 3. Jumlah kumulatif hidupan akuatik yang ditemui di Tasik Ghazali, UKM sebanyak 1,268 ekor dan dibahagikan
mengikut spesies (a). Hasil tangkapan hidupan akuatik pada lima aktiviti persampelan yang berbeza dengan jumlah
masing-masing sebanyak 413, 133, 329, 232, 165 ekor (b).

Jadual 2. Julat saiz bagi spesies hidupan akuatik yang ditemui sepanjang kajian dan dibandingkan dengan saiz
maksimum mengikut sumber rujukan. (Sumber rujukan: Atack, 2006; Ambak; 2012; Nelson, Grande & Wilson,
2016; Farinordin et al., 2017; Sukmono & Margaretha 2017)

Nama saintifik spesies Julat panjang (cm) Panjang maksimum (cm) Kategori
Poecilia reticulata 20-4.0 6.0 Sederhana
Gambusia affinis 05-2.0 6.6 Kecil
Puntius sp. 3.0-11.0 15.0 Sederhana
Betta pugnax 3.0-5.0 6.0 Sederhana
Clarias batrachus 5.0-16.0 60.0 Kecil
Macrobrachium lanchesteri 40-5.0 5.0 Besar
Macrobrachium malayanum 45-7.0 30.0 Kecil
Gyraulus sp. 2.0 4.0 Sederhana

